
ita ga mtswe ta likuy

Piho heya ga yaba na la’i, sa’ing la’i nya likuy, Toli ga suyan, Yukan
ga sswe. Toli heya ga kba ci tiyaw yaw mayah, ba ¢ci m’omah ru muhiy
rami, ana mosa mluyak rgyax ru mosa magan ksinu ga ba’un nya mtiyaw
kwara. uba uya ga sliy naha ci Toli hani.

Yukan heya ga kba ci m’was biru, ana nanu biru ga ma’un nya Impuw
kwara. mosa pcpung miru ga heya kryax magan ru maki gleng. myasa ci olu
nya ru ba ci m’was uyi, maki pwasan biru ru maki sali ga pwasan nya ’was
kryax psba biru ru yaba yaya nya, yaba yaya ga sliy naha ci Yukan hani.

Toli ru Yukan ga maki nanak knba’an naha mtiyaw. ana ga aring la’i
cikuy Iga mosa mayah ru mosa rgyax utux he naha, mosa m’was alang
b’nux utux he naha uyi, nanu yaca ku ini hayi pkba lungan sa’ing naha.

maki utux ryax ga, hopa kwara sa’ing la’1 hani, Toli heya ga masu
hetay ru mwah alang nya ru mwabh sali la, Yukan heya ga masu m’was biru
hopa pwasan, mwah alng nya ru mwah sali nya uyi. uba heya ga nyu mnaga
la’1 suyan Toli mwah sali, ba’un nya maki sali Toli 1ga piyux calay ni’un
rami naha maki mayah, piyux calay ksinu rgyax ba’un naha mani, yapit,

biyak kahun, para, mit...... , ana nanu ksinu ga ini skyut mani kryax.

yaba heya ga nyu mnaga la’i sswe Yukan mwah sali, baha mcwa ana
nanu yaw biru sali ga ba’un nya tiyaw kwara, Yukan heya ga kba calay
m’was biru aring la’i cikuy, nanu yaca ku mosa gokosyo, mosa kengsexu,
mosa yenmingxwe ga ba’un nya mtiyaw kwara biru yaw sali. nanu yaca ku
Toli heya ga sliy ci uba nya, Yukan heya ga sliy ci yaba nya, san kaca mita
ga ima naha myasa sa’ing la’i likuy hani?

uya ru yaya na sa’ing la’i likuy hani ga kba calay mita lungan la’1.
ba’un naha la’i suyan Toli ga kba calay tiyaw yaw mayah, ba calay m’omah
ru muhiy rami, ba calay tksinu lahuy. la’1 sswe Yukan ga kba calay m’was
biru, ana nanu biru ga ma’un nya Impuw kwara. nanu yaca ku uya ru yaya
na la’1 ga tpthun nya suyan Toli ru sswe Yukan, s’onun nya psba lungan
sa’ing la’1 likuy hani. kmayan ke na uya ru yaya maha, Toli, Yukan, nyu
cimu hopa micu la, aring cimu la’i cikuy ga waya cimu le’un ci psba uba ru
yaba mamu, ana ini ptna kwara knba’an mamu mosa m’yanux babaw nya
ga, pciy lungan mamu utux ke, “ita ga mtswe ta likuy!” pgaluw lungan
mamu, prraw mtiyaw, iya psya’eh, maha cimu kya mtiyaw ga mosa cimu
ble ci m’yanux babaw nya. pciy lungan mamu kryax, “ita ga mtswe ta

likuy!”

